
АННОТАЦИЯ 

Ушбу мақолада ХХ аср 80-йилларининг иккинчи ярмида совет давлатининг жамиятни 
қайта қуриш борасидаги сиёсатининг Ўзбекистонга таъсири, бу даврда жамоат тартибини 
сақлаш борасидаги муаммолар, ёшлар орасида жиноят содир этиш ҳолатларининг кўпайиши 
билан боғлиқ масалалар таҳлил қилинган.  

Калит сўзлар: совет давлати, қайта қуриш, жамият, сиёсат, ёшлар, жиноят, КПСС 

ПРОБЛЕМЫ ОБЩЕСТВЕННОЙ БЕЗОПАСНОСТИ В УЗБЕКИСТАНЕ ВО ВТОРОЙ 

ПОЛОВИНЕ 80-Х ГОДОВ ХХ ВЕКА (НА ПРИМЕРЕ МОЛОДЕЖИ) 
 

АННОТАЦИЯ 
В данной статье анализируется влияние политики перестройки общества советского 

государства на Узбекистан во второй половине 80-х годов ХХ века, а также проблемы охраны 
общественного порядка в этот период и рост преступности среди молодежи.   

PROBLEMS OF PUBLIC SAFETY IN UZBEKISTAN IN THE SECOND HALF OF THE 
80s OF THE XX CENTURY (ON THE EXAMPLE OF YOUTH) 

 
ABSTRACT 

This article analyzes the impact of the policy of the Soviet state on the restructuring of society 
in Uzbekistan in the second half of the 80s of the twentieth century, as well as the problems of 
protecting public order during this period and the growth of crime among young people. 

Index Terms: Soviet state, perestroika, society, politics, youth, crime, Central Committee of 
the CPSU, plenum, ideology, militia, discipline, socialist legislation. 

 
1. Долзарблиги.  
ХХ аср 80-йилларининг бошларига келиб, совет давлатининг ижтимоий-иқтисодий ва 

сиёсий ҳаётида инқирозли вазиятлар кучайиб борди. 1985 йилнинг баҳорида КПСС Марказий 
Комитетининг апрель пленуми совет жамиятини тубдан қайта қуриш, унинг барча соҳаларини 
чуқур ислоҳ қилиш йўлини эълон қилди. Пленумда “қайта қуриш” совет жамиятини 
ривожлантиришнинг объектив эҳтиёжи, унда яшовчи миллатлар ва халқлар манфаатлари 
тақозо этган ҳаётий зарурат сифатида таърифланди [1]. 

Қайта қуришнинг таркибий қисмлари сифатида жамият ҳаётини демократлаштириш ва 
туб иқтисодий ислоҳотлар ўтказишдир, деб эълон қилинди [2]. Жамиятда бошланган қайта 
қуриш натижасида иқтисодий муносабатларни ўзгартириш, ижтимоий ҳаётни яхшилаш, 
мафкуравий-сиёсий ва маънавий соҳаларда бир қатор ислоҳотлар ўтказишга уринишлар 
бўлшига қарамай, жамиятда юзага келган танглик ҳолатини яхшилаб бўлмади. Бу даврда 
Ўзбекистонда ҳам юзага келган мураккаб шароит, барча соҳаларда мавжуд бўлган муаммолар 

ижобий ечимини топмади. Хуллас, жамият ҳаётини тубдан ислоҳ қилиш учун қилинган 
уринишлар кўзланган самарасини бермади. Лекин шуни қайд этиш керакки, бу пайтда 
мамлакатда ялпи коммунистик мафкура ва цензура заифлашди ва деярли йўқ ҳолатига 
келтирилди, кўп йиллар давомида кутилган ҳурфикрлилик ва матбуот эркинлигига имкон 
яратилди.     

2. Методлар ва ўрганилганлик даражаси. 
ХХ асрнинг 80 йилларида совет жамиятида ўтказилган қайта қуриш сиёсати, унинг 

Ўзбекистонга таъсири, жамиятдаги ижтимоий-сиёсий ўзгаришлар, жиноятчиликнинг турли 
кўринишларини пайдо бўлиши, ёшлар орасида  жиноят содир этилиши ҳолатларининг 
кўпайиши билан боғлиқ масалалар ўзбекистонлик олимлар М.Жўраев (M.Jurayev 2000), 
А.Азизхўжаев (A.Azizxujayev 2003), Х.Юнусова (X.Yunusova 2008), Х.Абуев (X.Abuyev 2018), 
А.Ерметов (A.Ermetov 2018) ва бошқаларнинг қатор асарлар ва мақолаларда ўз аксини топган. 

3. Тадқиқот натижалари. 
1986 йил 20 ноябрда КПСС Марказий Комитети томонидан “Социалистик қонунчилик 

ва ҳуқуқий тартиботни мустаҳкамлаш, фуқароларнинг қонуний манфаатлари ҳамда 
ҳуқуқларини ҳимоя қилишни янада кучайтириш тўғрисида”ги фармони қабул қилинди. 

Бундай фармон қабул қилинишининг асосий сабаби, кўплаб бирламчи архив 
ҳужжатларининг гувоҳлик беришича, бу пайтга келиб Бутуниттифоқ миқёсида 
жиноятчиликнинг турли кўринишлари авж олган ва жиноят содир этиш ҳолатлари кўпайиб 
этган эди. Масалан, биргина Андижон вилоятида 1985 йилда ўтган йилга нисбатан жиноятлар 
3-4 % ошганлигини кузатиш мумкин [3]. 

1987 йил 3 февралда КПСС Марказий Комитетининг “Милиция участка 
инспекторларининг ишини такомиллаштириш ва уларнинг моддий таъминотини яхшилаш 
чора-тадбирлари тўғрисида”ги фармони эълон қилинди [4]. 

Бу даврга келиб, республика ички ишлар идоралари тизими фаолиятидаги камчиликлар 
қаторида участка инспекторлари томонидан йўл қўйилган кўплаб қонунбузарлик ҳолатлари 
ҳам кузатилди. Жумладан, биргина Андижон вилоятида 1986 йилда 44 нафар участка 
инспекторлари нисбатан хизмат тартиб-интизомини бузганлик учун турли кўринишдаги 
жазолар қўлланилиб, уларнинг 5 нафари ишдан бўшатилган [5]. 

Шу ўринда таъкидлаш жоизки, ички ишлар идоралари фаолиятидаги тартибсизликлар, 
камчиликлар ва бошқа нуқсонлар фақат республикага хос хусусият бўлмай, балки бу даврда 
Совет Иттифоқининг бошқа жойларида ҳам шундай вазият юзага келган эди. “Махфий” грифи 
остида берилган статистик маълумотларда келтирилишича, 1956 йилдан 1985 йилгача (30 
йилда) иттифоқ миқёсида рўйхатга олинган жиноятларнинг сони 2,9 мартага ошган. 
Жумладан, 1956 йилда 713.800 та жиноят содир этилган бўлса, 1985 йилда 2.085.000 та жиноий 
иш рўйхатга олинган [6].   

Тадқиқ этилаётган йилларда, жамият ҳаётида муҳим аҳамиятга эга бўлган масалалардан 
бири – бу вояга етмаганлар орасида жиноят содир этилиши ҳолатлари бўлиб, уни 
камайтиришга қаратилган бир қатор тадбирлар ўтказилишига қарамай, 1989-1990 йилларга 
келиб республика миқёсида ёшлар ва ўсмирлар орасида ҳуқуқ-тартиботни бузиш ҳолатлари 
кучайиб кетди. Бу масаланинг ижтимоий-сиёсий ҳаётда муҳим аҳамият касб этиши, бундай 
ҳолатларни тез орада бартараф этиш зарурлиги ҳақида 1989 йилда Ўзбекистон Компартияси 
Марказий Комитети биринчи секретари И.А.Каримов тўхталиб: “Жиноятчиликнинг, айниқса 
ёшлар ўртасида жиноятчиликнинг ўсиб бораётганлиги ташвиш туғдирмоқда” [7] – дея 
таъкидлаган бўлса, у 1990 йил Ўзбекистон Компартиясининг XXII съездида сўзлаган нутқида: 
“Биз жиноятчиликка қарши курашиш юзасидан фавқулодда чоралар кўрар эканмиз, салбий 
ҳодисаларни вужудга кетираётган, одамларни, айниқса, ёшларни ҳуқуққа хилоф хатти-
ҳаракатлар кўчасига киришга мажбур этаётган ижтимоий-иқтисодий ва маънавий-сиёсий 
сабабларни, илдизларни топиш, уларни бартараф этиш лозим” [8] – дея қайд этади. 

Статистик маълумотларга мурожаат қиладиган бўлсак, ҳақиқатдан ҳам архив 
ҳужжатларида 1989-1990 йилларда республика миқёсида ёшлар орасида жиноят содир 
этилиши ҳолатлари кескин ошиб кетганлиги кузатилади. Хусусан, 1989 йили республика 

бўйича 2058 нафар вояга етмаган ёшлар турли кўринишдаги жиноятлар учун судланган бўлса, 
1990 йилда 2760 нафар ёшлар қамалган. Бу жараёнлар вилоят ва шаҳарлар бўйича ўзига хос 
бўлиб, айрим жойларда катта тафовутлар кўринади. Бунда, фақатгина Самарқанд (162 тадан 
129 тага), Андижон 110 тадан 96 тага, ва Сирдарё вилоятида (128 тада 106 тага тушган) 
камайиш ҳолати кузатилиб, бошқа вилоятларнинг ҳаммасида кўпайган. Масалан, Бухоро 
вилоятида 86 тадан 190 тага, Қашқадарё вилоятида 66 тадан 95 тага, Наманган вилоятида 103 
тадан 168 тага, Сурхондарё вилоятида 39 тадан 47 тага, Фарғона вилоятида 152 тадан 218 тага, 
Хоразм вилоятида 58 тадан 69 тага, Тошкент вилоятида 368 тадан 557 тага, Тошкент шаҳрида 
704 тадан 897 тага, Қорақалпоғистон АССРда 82 тадан 132 тага ошган эди. Ҳатто, улар 
томонидан жиноятнинг энг оғир турлари, яъни инсонларнинг жонига қасд қилиш ҳолатлари 
ҳам кузатилгани ачинарли ҳолатдир (бундай жиноятлар 1989 йилда 2 марта содир этилган 
бўлса, 1990 йилда уларнинг сони 7 га етган) [9]. Келтирилган фактик материаллардан кўриниб 
турибдики, республика бўйича вояга етмаганлар орасида жиноят содир этилиши ҳолатлари 
бир йил ичида кескин ошиб кетган, айрим жойларда 2 баравардан юқори ҳолатлар қайд 
этилган (Бухоро вилояти 112 %).  

Вояга етмаган орасида энг кўп тарқалган жиноят бу аҳолини тўнаш ҳолати бўлиб, 
биргина Тошкент шаҳрида 1989 йилда 289 марта содир этилган бўлса, 1990 йилда 409 та 
шундай жиноятлар қайд этилган эди [10]. 

Ҳақиқатдан ҳам ёшлар орасида жиноят содир этилиши ҳолатлари республиканинг бошқа 
жойларига нисбатан Тошкент шаҳрида анча кучайиб, 1990 йилнинг 9 ойи давомида биргина 
Тошкент шаҳрининг Куйбишев райони ички ишлар бўлимига турли кўринишдаги 
қонунбузарликларни содир этган 1081 нафар ўсмир ушлаб олиб келинган. Бу давр мобайнида 
вояга етмаганлар томонидан 158 та жиноят содир этилгани рўйхатга олинган бўлиб, уларда 
163 ўсмир иштирок этган (бу рақам 1989 йил шу даврга нисбатан 78 тага кўп). Улар орасида 
шахсий мулкка тажовуз қилиш (17 тадан 71 тага кўпайган), автотранспорт ўғрилиги (3 дан 7 
тага кўпайган), безорилик (6 тадан 9 тага ошган) каби жиноятлар кўпроқ содир этилган [11].  

4. Хулосалар. 
- Таҳлил этилаётган йиллар Ўзбекистоннинг ҳаётида ижтимоий-иқтисодий, сиёсий ва 

маънавий жиҳатдан жуда мураккаб жараёнлар юз берди. Хусусан, жамият ҳаётини тубдан 
ўзгартириш учун бошланган қайта қуриш сиёсати ўзининг ижобий натижасини бермади. 

- Бу даврда ички ишлар органлари фаолияти ҳам бир қатор тартибсизликлар, 
камчиликлар ва муаммолар билан кечди. Милиция ходимлари орасида хизматга совуққон 
муносабат, порахўрлик ва бошқа қонунбузарлик ҳолатлари кучайиб кетди. Оқибатда 
жамиятда йилдан-йилга жиноят содир этилиши ҳолатлари кўпайиб борди.  

- Шу ўринда таъкидлаш жоиз бўлган бир жиҳат, ўша даврга оид ҳужжатлар таҳлили 
шундан далолат берадики, жамиятда жиноят содир этилишининг ҳаддан ташқари ўсиб кетиши 
бу фақат ички ишлар идоралари ходимларининг фаолиятини суст олиб бориши билан боғлиқ 
бўлмай, бу даврда жамиятдаги ижтимоий-иқтисодий жараёнлар ва сиёсий бошқарувдаги 
тартибсизликлар, жумладан, ижтимоий муаммоларнинг ўз вақтида ечимини топилмаслиги, 
ишсизликнинг кўпайиши, моддий таъминотдаги узилишлар (халқ хўжалигининг барча 
соҳаларида), тақчилликнинг кучайиши, жамиятда коррупция ва бошқа иллатларнинг авж 
олиши, инсонлар дунёқарашининг тубдан ўзгариши, турли хил ғоя ва қадриятларнинг кириб 
келиши, ёшлар орасида таълим-тарбия масаласидаги муаммолар, иттифоқ ва республиканинг 
турли ҳудудларида содир бўлган миллатлараро муносабатлардаги зиддиятли ҳолатлар билан 
ҳам изоҳланади. 

